
        
            
                
            
        

    
	М. ЛЯШЕНКО, А. МУСАТОВ

	 

	АМТАТ САЙХАН ТАЛХ

	 

	“АРДЫН БОЛОВСРОЛЫН ЯАМНЫ СУРАХ БИЧИГ, СЭТГҮҮЛИЙН НЭГДСЭН РЕДАКЦЫН ГАЗАР” Улаанбаатар хотноо 1986 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	 

	[image: Image]

	 

	ЦАХИМ НОМЫН САН: www.e-nom.mn

	 




	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ГАЗАР ЯАГААД АМЬД БАЙДАГ ВЭ?

	Манай дэлхий яндашгүй баян юм. Дэлхийн өнгөн давхаргаас хүмүүс төмөр, зэс, алт, нүүрс, нефть зэргийн маш том ордуудыг хайн олж байна. Эдгээр эрдэнэс баялгийн үнэ цэнэ ач холбогдол нь хэлж баршгүй их юм.

	Жишээ нь нүүрс бол түлш, цахилгаан болохоос гадна олон сая машин техник, суурь машиныг ажиллуулж байна. Нүүрс бол химийн үнэт түүхий эд юм. Химичид түүнээс будаг, каучук, тэсрэмтгий бодис, эм, үнэртэй ус, хуванцар эдлэл гарган авч сурчээ. Амьдралыг нүүрсгүйгээр авч үзэж болохгүй юм. Тэглээ ч энэ бүхнээс дэлхий дээр хамгийн үнэтэй нь газар, хөрс шороо юм. Газрыг үржил шимтэй гэж ярилцдаг. Газар л үр жимсийг ургуулж төлжүүлнэ. Улаан буудай, төмс, алим, гадил, аль нь ч гэсэн хөрс шороонд төлжин ургана.

	Нүүрс дээр юу ч ургахгүй. Төмөр дээр мөн адилхан. Бас хамгийн үнэтэй байгалийн цэвэр алтан дээр юу ч ургахгүй. Хэдэн зуун настай аварга царс модноос эхлээд дөнгөж мэдрэгдэх төдий шоргоолж өвсийг хүртэл амтлаг шүүслэг улаан алим бүхий саглагар өтгөн алимын мод, алтан шаргал тариан түрүү зэрэг мянга, мянган янз бүрийн ургамал газар шороон дээр ургадаг. Ургамал нь хүн төрөлхтөнд хүнс тэжээл, хувцас хунар, байр сууц зэрэг амьдралын зайлшгүй хэрэгцээтэй бүх л зүйлийг өгдөг.

	Бид ургамалгүйгээр амьдарч болохгүй юм. Түүний нэг адил ургамал нь үржил шимт хөрсгүйгээр амьдарч чадахгүй. Хөрс шороо нь дэлхийн бөмбөрцгийг ердөө л хэдэн аравхан сантиметр нимгэн давхарга болон бүрхэж байдаг. Зөвхөн энэ үржил шимтэй нимгэн давхарга нь бидний амьдарч байгаа манай гарагт амьдрал өгдөг юм.

	ДЭЛХИЙ ДЭЭР ГАЗАР ИХ БАЙДАГ УУ?

	Үржил шимтэй хөрс дэлхий дээр тийм ч их биш юм. Глобус дээр харцгаа л даа. Бараг бүхэлдээ л цэнхэртэн харагдана. Энэ бүгд нь далай, тэнгис юм. Бас өндөр уулс, хад байц, элсэн цөл, алс умрын мөсөөр бүрхмэл уудам талбар хөрс шороо байдаггүй. Иймээс газар шороог гамнан хайрлах хэрэгтэй. Ширүүн тулалдаан нүргэлэн байсан октябрийн хувьсгалын эхний өдрүүдэд «Газрыг нүдний цөцгий мэт хайрлацгаая!» гэж Владимир Ильич Ленин бичжээ. Яагаад гамнаж хайрлах хэрэгтэй вэ гэдэг нь ойлгомжтой. Газар шороогүйгээр амьдрал байхгүй. Хүн төрөлхтөн нь сансрын хөлгийг хийж сурсан боловч газар шороог хараахан хийж чадахгүй байна. Тиймээс одоо байгааг нь хайрлах хамгаалах хэрэгтэй. Харин яаж хямгадан хайрлах вэ? Яаж хамгаалах вэ? Энэ нь ямар утга учиртай юм бэ?

	Ой модыг хайрлах хэрэгтэй. Ой байгаа газарт ус чийг байдаг. Ус чийг нь газарт хэрэгтэй бөгөөд түүнгүйгээр хатаж, үржил шимээ алдана. Үржил шимтэй хөрсийг хайж олж, түүнийг хамгаалж сурах хэрэгтэй,

	Одоо тус орны нэгдэл, сангийн аж ахуйнуудад хэдэн зуун гектар үржил шимт газар байгаа юм. Тэр нь хаана байна вэ? Сул газар, замын хажуугийн даланг тал бүр тийш нь хагалж салаа замууд гаргаж яагаад тийм хэмжээний газрыг үр дүнгүй сүйтгэж байна вэ? Түүн дээр ямар нэгэн ашигтай зүйл ургуулбал сайн сан. Геологичид ховор хүдрийг нээн олж байна. Тэр хүдрийг хүртэл зузаан хөрсийг хэдэн арван метр нэвт ухах хэрэгтэй байдаг. Аварга хүчит экскаватор хөрсийг нээн ухдаг. Ингэснээр хүдэрт хүрэх зам нээгддэг. Уурхайн баялгийг нь ашиглаж гүн нүхнүүд бий болсны дараа хөрсийг байранд нь маш нямбай эргүүлж тавих ёстой. Энэ нь хөрс дахин сэргэж амьдарна гэсэн үг.

	 

	 

	ХҮНД ЗОРИЛТУУД

	Манай эх орон уудам дэлгэр юм. Эх орны маань Украин, Повольж, Кубани, Сибирь болон бас бусад олон газар баялаг өгөөмрөөрөө дэлхийд алдартай юм. Гэвч тус оронд алс туйл зэрэг огт үржил шимгүй газар ч бас бий. Тэнд газар байвч маш бага хэмжээтэй буюу ургамал ховор, үржил шимгүй хахир байна. Шувуу ч үл нисэх, туулж нэвтэршгүй их намаг, нүцгэн хад чулуу, элсэн цөлд юу хийх хэрэгтэй вэ?... Зарим нэг газарт төмс, нөгөө газарт улаан буудай сайн ургадаг. Зөвхөн эрдэнэ шиш буюу сагаг, байцаа эсвэл өргөст хэмх л сайн ургадаг хөрс байдаг. Тэгвэл газар нутаг хөрс шороогоо бүгдийг мэдэх хэрэгтэй. Энэ бол тийм ч хялбархан зорилт биш юм. Дараа дараачийн үед хүн амын тоо улам нэмэгдсээр байна. Дэлхийн хамгийн өгөөж ихтэй газар ч эцэс төгсгөлгүй цаг ямагт ургац өгч чадахгүй юм. Иймээс түүнийг тэжээлээр хангах хэрэгтэй. Үүнээс үндэслэж газрыг юугаар, яаж тэжээх вэ? Тариалангийн талбайн ургацыг яаж нэмэгдүүлэх вэ? гэдэг бас нэгэн зорилт гарч байна. Ган хайлуулагч, уурхайчин, барилгачин, хамтралчид, тракторч, сансрын нисэгч, багш, эмч, эрдэмтэд зэрэг эх орондоо өөрийн ариун хөдөлмөрөөр алдар суугаа мандуулсан тэргүүний бүх хүмүүс дөрвөн жилд нэг удаа Москвагийн Кремлийн ордонд намынхаа их хуралд хүрэлцэн ирдэг.

	Энэ хурлаар ардын аж ахуй, түүний бүх салбарын хөгжлийн асуудлыг шийдвэрлэдэг. 24 дүгээр их хуралд Кубаниас хамтралын бригадын дарга Михаил Иванович Клепиков хүрэлцэн ирсэн юм. Тэр хүн Кубанийн хөрс шороон дээр гайхамшгийг бүтээсэн юм. Кубанийн тариаланчид гектар тутмаас зуун пүү ургац авах нь сайхан амжилт гэж үзэж байлаа. Харин Михаил Ивановичийн бригад туршлагын. жижиг талбайгаас биш хэдэн зуун гектар уудам их тариалангийн талбайн гектар тутмаас урьд өмнө үзэгдээгүй дөрвөн зуун пүү ургац авсан бөгөөд үүнээс ч илүү ургац авах талаар бодож байгаа ажээ. Клепиков их хурал дээр улс даяараа алдаршсан Казахстаны атар газрын Михаила Довжика, Украины алдарт эмэгтэй тракторын бригадын дарга Александра Гиталова зэрэг хөдөө аж ахуйн олон сайчуултай уулзсан юм

	Тэд өөрсдийн ажил үйлсийн талаар ярилцаж,хөдөө аж ахуйг хэрхэн хөгжүүлэх, тариалангийн талбай бүрээс яаж хамгийн арвин ургац авах талаар нам, төрийн удирдагчид, нэрт эрдэмтэдтэй зөвлөсөн юм.

	 

	 

	 

	ГАЗРЫГ ЮУГААР ТЭЖЭЭХ ВЭ?

	Газрын хөрс бол ургамалд хэрэгцээ бүхий янз бүрийн тэжээлийн их агуулах гэдгийг та нар хэдийн мэднэ.. Ургамал бүхэн өөр, өөр шим тэжээл хэрэглэнэ. Иймээс хэрэв нэг газар жил жилд нэгэн ургамлыг тарьж ургуулаад байвал хамгийн баялаг үржил шимтэй газар ч гэсэн тэр шим тэжээл нь багасан, багассаар хожмоо юу ч үгүй болж болно. Иймээс нэгэн ургамлыг заавал нэг газар тарих хэрэггүй юм. Эхлээд нэг ургамлыг дараа нь өөр ургамал тарьж, тэгээд нэг хэсэг хугацаанд нийтэд нь юу ч тарихгүй өнжүүлж болно. Энэ үед хөрс амарч, хүч тэнхээ аван ургамалд хэрэгцээтэй тэжээлийн шинэ нөөцийг хуримтлуулдаг байна. Гэхдээ хамгийн гол нь түүнийг тэжээлээр хангах явдал юм. Олонх газарт хүлэр зайлшгүй хэрэгцээтэй байдаг. Хүлэр бол хөрстэй төстэй бөгөөд зөвхөн хөнгөн, сийрэг юм. Түүнийг намаг байсан газраас олж болдог. Зарим газарт үнс тохиромжтой байна. Энэ нь зуухнаас гарах ерийн үнс шүү дээ. Гэвч хөрсөнд хамгийн сайн бордоо бол өтөг бууц юм. Түүнд ургамалд зайлшгүй хэрэгцээтэй бараг бүх тэжээлийн бодис: азот, кали, фосфор байдаг. Хөдөө тосгоныхон: «Талбайд хэдий чинээ өтөг бууц байвал агуулах төдий чинээ үр тариагаар дүүрдэг» гэж ярьдаг. Гэвч газрын хөрсийг ганц өтөг бууцаар тэжээж болдоггүй. Эрт үед тариачид, тариалангийн талбайг ганц өтөг бууцнаас өөр зүйлээр борддоггүй байсан учир хөрсний шимт чанар доройтсоор байдаг байлаа. Одоо бол хөдөө тосгоныхонд, газарт туслах химийн ухаан бий болжээ. Ургамалд хэрэгцээтэй фосфор, кали, бүх хөрсөнд байдаг. Гэвч тэр нь хаанаа бага байгаа газар болон ургамал түргэн идэж байгаа газар юу хийх хэрэгтэй вэ? Фосфор, калийг хаанаас олох вэ? гэдэг асуудал гарч байна. Газрын хөрсний гүн хэвлийд фосфор ба калийн арвин баялаг нөөц бүхий газар байгаа нь мэдэгдэж байна. Колийн хойгийн нэвтэршгүй уулст фосфор нуугдмал байна. Зөвлөлтийн хүмүүс уурхай, заводууд байгуулсан бөгөөд улс орны бүх өнцөг буланд эндээс бордоо очиж байна.

	Калийн давсны аварга том ордыг Уралд нээжээ. Түүнийг хувьсгалын өмнө олж илрүүлсэн юм. Гэвч хаант засаг оросын химичдэд итгээгүй байна. Иймээс сорилт шинжилгээ хийлгэхээр калийн давсыг Уралаас германд явуулжээ. Тэгээд танай калийн давс хаана ч хэрэг болохгүй, та нар цаашид калийн давсаа Германд худалдаарай гэсэн хариу авчээ. Зөвхөн хувьсгалын дараагаар герман «эрдэмтний» нүүр царайг илрүүлжээ. Тэр нь германы фабрикийн эздээс хээл хахууль аваад хаант оросын түшмэдийг хууран мэхэлсэн бөгөөд тэд түүнд нь итгэсэн байна. Зөвлөлтийн геологичид энэхүү давсны ордыг шинжлэн судалж Уралд Соликамск хотын ойролцоо калийн давсны хамгийн том байгалийн хадгаламж газар байгааг илрүүлж түүний нөөцийг тогтоожээ,

	Үүний дараа баялаг нөөц бүхий бордооны бусад олон газрыг нээсэн байна. Хөрсийг тэжээлээр бүрэн хангаж ургацыг нэмэгдүүлэхийн тулд тэдгээрийн ойролцоо түүхий эдийг боловсруулах химийн заводууд байгуулжээ. Химичид ургамалд мөнхүү онц чухал хэрэгцээтэй азотын бордоог агаараас авч ашиглаж сурчээ. Энэ нь бид бүхний амьсгалдаг жирийн агаараас л ашиглаж байгаа юм.

	 

	 

	 

	ГАЗРЫГ ЯАЖ УСЛАХ ВЭ ?

	Шидэт усны тухай үлгэр мэдэхгүй хүн бий гэж үү? Хар муу санаат Кощей, эрэлхэг баатар эрийг хэсэглэн хувааж хаядаг. Тэгтэл нэгэн сайн санаат шидэт эр ирээд рашаан цацахад биеийн хэсгүүд ургаж хэзээ ч байгаагүй баатар эр болон сэлмээ далайн, хүлэг сайн мориндоо мордож давхидаг. Үхсэн хүнийг ус амь оруулж сэргээгээгүй, энэ нь зөвхөн үлгэрт гарч байгаа нь мэдээж. Гэвч хэрэв хүн амьтан, ургамлыг усгүй орхивол бүгд үхэж сөнөнө. Усгүйгээр ямар ч амьд юмс байж болохгүй ээ.

	Газрын зурагт элсэн цөлийг шар өнгийн будгаар тэмдэглэсэн байдаг. Дундад азийн элсэн цөл бол зах хязгааргүй элсний дээрээс шатаам нар төөнөсөн аймшигтай амьдралгүй нутаг юм. Гэвч хэдэн мянган жилийн өмнө, эрт нэгэн цагт энд амьдрал байжээ. Усгүй болоход амьд бүхэн аажимдаа цөм үхэж сөнөсөн байна. Элс сайр ийнхүү амьд бүхнийг хөнөөн устгажээ,

	Хөрс шороо нь үржил шимээ алдсан байна. Энэ газар нь тус орны таван жилийн төлөвлөгөөгөөр сэргэн амилж байгаа юм. 1972 оны хавар цөлд сүртэй дэлбэрэлт боллоо. Газрын хөрс тоосон багана болон босож хөөрлөө. Элсэн оргилуур тунгалаг нар, цэлмэг тэнгэрийг хөшиглөн хаалаа,

	Энэ дэлбэрэлт нь Узбекистаны өмнөд хэсэгт Аму-Зонгийн ирээдүйн сувгийн усны урсгалын суурийг элсэнд тавьжээ.

	Эндэх хөрсөнд ялангуяа хөвөнгийн ургамал онцгой сайн ургадаг, Энэ нь эндхийн хөрс усаар ундалсны үр дүн нь мэдээж. Та бүхний өмсөж хэрэглэдэг майк, цамц, богино өмд, цэрэг гадуур цамц, эмэгтэйчүүдийн хувцас, дэрний бүрээс, орны даавуу, алчуур зэрэг олон эдлэлийг цөмийг хөвөнгөөр хийдэг. Мөн цагаан будаа дулаан уур амьсгал бүхий энэ хязгаар нутагт сайхан ургаж байгаа юм, Үүнд ус мөн л маш их хэрэгтэй байдаг. Тус орны Кызыл-Кумийн амьдралгүй цөлд цагаан будаа хэзээ ч ургаж байгаагүй юм. Одоо тэнд Капчагайн тэнгис цэлэлзэж байна. Элсэн цөлд тэнгис хаанаас бий болов? Түүнийг Зөвлөлтийн хүмүүс бий болгосон юм. Тэд өндөр далан овоолж, аварга гүн хонхор малтаж, түүнийгээ усаар бялхуулан хиймэл тэнгис гаргажээ. Тэнгисийн эрэг дээр Капчагай хот сүндэрлэн бослоо. Саяхан болтол эргэн тойронд нь үржил шимгүй элс сайр бүрхэж байсан энэ хот ногоорон дуниартах боллоо. Одоо Капчагай нь тус орны цагаан будааны тариалангийн хамгийн том талбайн нэг болжээ. Тус хотын ойролцоохон будаа цэвэрлэх том завод байгуулж байна. Заводын дэргэд өөрийн онгоцны буудалтай болох юм. Капчагайн шинэ тэнгисээр усан онгоц явах боллоо. Тэдгээр нь цэвэрлэсэн будаа, түүний шаар, хөрөнгө зэрэг үлэмж хэмжээний тээш зөөдөг юм.

	Тэжээлийн хөрөнгө нь алдартай каракуль арьс өгдөг хонин сүргийг тэжээхэд зайлшгүй шаардлагатай байна. Цагаан будааны шаарыг үхэр, гахай их амтархан иддэг. Газрыг ундлах өөр нэгэн арга бол цасыг хагалах явдал юм. «Цас бол газар биш шүү дээ! Тэгэхээр ямар учраас түүнийг хагалдаг юм бэ?» гэж та нар магад, гайхан асууна. Тариалангийн талбайд их хэмжээний цас хуримтлуулахын тулд түүнийг хагалдаг. Тракторчид өвөл бүр цас ярагч анжис трактортаа угсарч цас хагалахаар тариалангийн талбайд гардаг. Цас ярагч нь бүдүүн дүнзийг том гурвалжин өнцөгттэй адилаар шахаж хийсэн байдаг. Тэр нь цасыг малтаж ямар ч салхи шуурганд үлээгдэхээргүй том далан болгож овоолдог,

	Хуримталсан цасны хэмжээгээр хавар талбайд ус чийг бий болно. Газрын хөрс тэр усыг чөлөөтэй ууж шингээнэ.

	Зуны улиралд цас үгүй болоход усыг суваг, шуудуугаар гүйлгэх боломжгүй бол яах вэ? гэдэг асуудал гарна. Төөнөм их халуун газрын хөрсийг хатаана. Ургамал усгүй болж хатах аюулд тулгарна,

	Гэтэл хурц нартай, тэнгэрт бүртийх ч үүл, манангүй өдөр тариалангийн талбай дээгүүр борооны мөнгөн утас цацрахыг та нар үзэж болно. Газар түүнийг ховдоглон ууна. Сааралтан байсан газрын хөрсний өнгө бараантан засарч чийгээр хангагдана. Энэ үед борооны нумарсан мөнгөн дусал алга болно.

	Харин тэр бороо нөгөө талбайд, дараа нь гурав дахь талбайд гэхчлэн орж байгааг харах болно. Тэр бол тэнгэрийн үүлнээс ороогүй бороо юм.

	Түүнийг тариалангийн талбайд насосоор шахдаг юм. Тэр усыг гүн худаг, нуур цөөрөм буюу гол мөрнөөс хоолойгоор дамжуулан авна.

	Энэ нь хамтралын бороожуулах техник ажиллаж байгаа нь юм. Ийм төхөөрөмж хамтрал, сангийн аж ахуйд улам, улам олширсоор байна,

	 

	 

	 

	ХӨРС БА УСЫГ ЮУГААР ХАМГААЛЖ БАЙНА ВЭ ?

	Их хэмжээний баялаг ургац өгдөг хамгийн сайхан газруудад аюулт дээрэмчин адил аймшигт хуурай салхи үлээж таардаг. Хөрс улайсам бүгчим халуун салхи нь ургамлыг өдрөөс өдөрт халуу төөнөсөн хуурай хөрс уруу налуулж дардаг. Хур бороо долоо хоног, сараар ч орохгүй, шатаам халуун нар гарч хуурай салхи хаттал төөнөнө. Тэр нь өдөр бүр үлээж шөнийн богинод ч амсхийх чөлөө өгдөггүй байна. Тариан түрүү, эрдэнэ шишийн иш, наран цэцэг цөм бөхийн гудайж хамгийн дорой хэсгүүд нь газарт нална. Тэдгээрийг халуун элсээр булж эхэлнэ. Ургац хатна. Гэвч зэргэлдээ байгаа тариан талбай яагаад амьд ногооноороо үлдэнэ вэ?

	Энэ нь тэр талбайг эргэн тойрон мод хүрээлэн ургаж байгаагийн ач юм. Тэдгээр нь том, хүчирхэг өргөн титэмтэй бөгөөд эрэлхэг баатартай төсөөтэй юм. Гангийн хуурай салхи талбайн ургацыг тас дарахуйцаар үлээхэд моддын титэм нь доош бууж тоосонд сааралтах боловч ургацыг авардаг.

	Ой модгүй нүцгэн талд хаанаас энэ ой мод бий болов? Буудайн талбайд түүнийг аврахаар өөрсдөө ирээгүй шүү дээ. Мэдээжээр тийм л дээ. Түүнийг хүмүүс тарьж суулгасан юм. Ойн энэ зурвас нь тариалангийн талбайн хамгаалалт юм. Ой нь хөрсийг хуурай салхинаас хамгаалж, ус чийгийг барьж тогтооно. «Мод бол хүний нөхөр!» гэж бусдадаа сануулж, ярьж байцгаая.

	ХӨРСИЙГ ЯАЖ ЭМЧИЛДЭГ ВЭ?

	Мод нь тариалангийн талбайг зөвхөн хамгаалдаг төдий биш. Намхан, үзэмж муутайхан, хатуу, усанд живдэг заг гэдэг мод байдаг. Энэ мод бол ёстой зоригтон бөгөөд элсэн цөлд ургах чадлыг олжээ.

	Царс, хус, агч мод аль нь ч элсэн цөлд ургаж чаддаггүй бөгөөд гэтэл заг л ургана. Загийн ой нь элсийг барьж түүнийг цааш нүүлгэхгүй, элсэн шуурга босохгүй болгоно. Бусад модод нь хөрсөнд гүн гуу жалга үүсэж шархлахаас авран эмчилж тусална. Хаврын хаварт усны ширүүн урсгал тариалангийн талбайг угааж бага бус хэмжээний үржил шимтэй хөрсийг урсгадаг байна. Гэвч хүмүүс нь гуу жалгад мод, бут суулгадаг боллоо. Тэр нь үндсээрээ гуу жалгын хажууг бэхлэн усны урсгал хөрсийг угаахааргүй болгож хөрсний шархыг аниулж эдгэрүүлдэг байна.

	Газрын хөрсний хамгийн хүнд өвчний нэг нь илүүдэл уснаас үүсдэг. Үүнээс үржил шимгүй намаг үүснэ. Гүрж, Колхидын нам доор газрын зарим хэсэг нь илүүдэл усны улмаас мөхсөн байна. Олон километр. үргэлжилсэн нэвтэршгүй намгийн хумхаа өвчний шумуулын эзэгнэл газар болдог. Хүмүүс эндээс зугтан зайлж, үлдэж хоцорсон нь олонтоо өвчилдөг байлаа.

	Гэвч Зөвлөлтийн хүмүүс гайхалтай аварга том мод Эвкалиптийг тарьж Колхидын тал газрыг аварчээ. Нас гүйцсэн эвкалипт мод нь өөрийн мөчир, шилмүүсийг 150 метр хүртэл өндөрт өргөнө. Ийм аварга мод нь их хэмжээний усыг шаарддаг бөгөөд хүчит насос адил үндсээрээ усыг сорон авчирдаг. Одоо Колхидын нам доор газар нь жүрж, нимбэг, усан үзэм зэрэг жимс болон цагаан будаагаараа хүн олноо баярлуулж байна. Гэхдээ гагцхүү мод л хөрсийг эмчилдэг биш нь мэдээж! Беларусь, Украины полесийн хязгаар нь хамгийн аюултай намгархаг нутаг юм. Эрт үед хүмүүс хүн амьтны мөр ч үгүй хөхөн сорох энэхүү хөлгүй хар намагт унахаас айн эмээж түүгээр явдаггүй байжээ. Зөвлөлтийн хүмүүс эдгээр намагт хүчирхэг машин техниктэйгээ ирж гүнзгий суваг ухаж илүүдэл усыг урсган, намагжсан хөрсийг хатаажээ. Одоо энэхүү намаг байсан газарт тариалангийн талбай ногоорон, цэцэрлэгийн ур.гамал нахиалж цэцэглэх болжээ.

	ГАЗАР ХАГАЛЖ ТАРИА ТАРИХ

	Зуны улиралд цэнхэр тэнгэр, хурц нарны доор улаан буудай, хар, хөх тарианы түрүү зах хязгааргүй тэнгис адил сугсран найгадаг. Ингээд л түрүү бүр үрээр дүүрч, боловсордог бөгөөд түүгээр гурил хийдэг билээ. Гэвч тариан түрүү хаанаас бий болдог вэ? Тэр нь яаж өсөж ургадаг вэ? Ер нь ширээн дээрх талх яаж, хаанаас ирдэг юм бэ? гэсэн асуулт гарна.

	Энэ бүхэн нь газар хагалахаас л эхэлнэ. Намар бүр агуу хүчирхэг машин-трактор анжистайгаа тариалангийн талбайд гарч явдаг. Хурц, гялалзсан ир бүхий анжис хөрсийг зузаан, хавтан болгон онголон хагалж түүнийгээ эргүүлэн нунтаглаж жижиглэдэг. Дараагийн хавар нь нар төөнөн, хөрс халахад тариалангийн талбайн намрын хар хагалгаа хийсэн газарт трактор дахин явж хөрсийг сийрэгжүүлэн түүнээ тэгшилдэг.

	Хаврын хөрс боловсруулах ажил дөнгөж дуусмагц тариан талбайд сонгомол цэвэр үрээр дүүргэсэн үр суулгагч явж түүнийг сийрэгжүүлэн зөөллөж хагалсан хөрсөнд суулгаж дээрээс нь шороо эргүүлж хаядаг. Удалгүй гайхамшигтай юм болдог. Долоо хоногийн дараахнаар л тариалангийн хар талбай, сэргэн амилж ногоорно. Захаас зах хүртэл чамин нарийн соёо гарч ирнэ.

	Энэ нь өчүүхэн жаахан, ямар ч хамгаалалтгүй амьд сум гэсэн үг. Иймээс энэ жаахан соёог яльгүй жаахан хүйтэнд хөлдөх, мөндөрт цохиулах, халуунд хатаахаас болгоомжлох хэрэгтэй.

	ХОРТ ХОРХОЙ ШАВЖУУД

	Дэлхий дээр хорхой шавж тоо томшгүй олон. Тэдгээр нь бараг цөм ургамлаар хооллодог. Зарим хорхой шавж нь хөрсөнд нуугдаж ургамлын үндсийг мэрж( аажмаар тас иддэг.

	Нөгөө хэсэг нь ургамлын иш, мөчир дээгүүр мөлхөн явж, шинэ мөчир навчийг нь идэж, шүүсийг нь сорж, үр жимсийг нь цөлмөдөг. Гурав дахь нь мод ба бутны холтсыг мэрдэг. Хавар эртнээс намар орой болтол үй түмэн хортон хорхой, шавж ой мод, цэцэрлэгт хүрээлэн, тариалангийн талбай, тал нугад ийнхүү довтолдог. Том том модонд өчүүхэн жижиг хорхой шавж тийм ч их аюултай биш мэт бодогдож болно. Дөнгөж үзэгдэх төдий ногооны жижиг бөөс нь аварга том моддод хор хүргэж чадна гэж үү? гэсэн асуулт гарна. Ганц ширхэг ногооны бөөс хор хүргэж чадахгүй нь мэдээж! Хоёр, зуу ч байлаа гэсэн мөн адилхан л даа.

	Харин хорхой шавж бол гайхалтай түргэн үрждэг амьтан юм. Зөвхөн гав ганцхан ногооны бөөс нэг зун дэлхий дээр амьдарч байгаа бүх хүнийг хөлөөс нь толгойг нь хүртэл бүрхэж болохоор тийм авгалдай төрүүлдэг. Хорхой шавж нь га халтай ховдог идэмхий амьтан юм. Жишээ нь төөлүүр нь өдөр бүр өөрийнхөө биеийн жингээс хэд дахин илүү зүйлийг идэж залгидаг. Зарим нэгэн газарт хорлогчид нь бүх ургацын гуравны нэгийг нь устгаж амждаг байна.

	Энэ нь гурван үрийн нэгийг, гурван алимын нэгийг хөнөөнө гэсэн үг юм, Хэрэв бүх хортон шавж амьдарвал тэдгээр нь манай гаригийн бүх ургамлыг цөөхөн хоногт устгаж чадах юм.

	 

	 

	 

	ХОГ УРГАМЛУУД

	Хог ургамал гэдэг нь бас л нэгэн зүйл ургамал юм. Зөвхөн тэдгээр нь хор хөнөөлтэйгөөрөө ялгаатай. Хог ургамал нь арвай, буудайн түрүү, жимс буюу хүнсний ногоог иддэггүй юм. Тэдгээр нь үр тарианд зориулан хүмүүсийн боловсруулсан хөрс шорооны шим тэжээлийг сорж шимдэг.

	Жишээ нь, улаан буудай буюу төмс тариалангийн талбайн ус чийгийг сорж уудаг. Тэдгээр нь хөрсөн дэх усыг ашигт ургамалд тун бага үлдээж маш хомхойгоор уудаг юм. Хог ургамал нь хортон шавжийн адил аймшигтай түргэн үрждэг. Дэлхий дээр хог ургамал нь ашигт ургамлаас олон дахин их байна. Харин ашигт ургамал нь түүнийг ялан дийлдэг. Энэ нь тэдэнд хүн төрөлхтөн тусалдгийн ач юм.

	ҮНЭНЧ НӨХӨД

	Хүн төрөлхтөн нь хортон хорхой шавж, хог ургамал хэмээх дээрэмчидтэй хайр найргүй тэмцэж байна, Олон тооны хортон хорхой шавжийг гүрвэл, мэлхий,бах, сарьсан багваахай устгадаг.

	Хорхой шавжийн дотор ургамлын сайн нөхөд ч цөөнгүй байдаг. Төөлүүр ба түүний авгалдайг шоргоолж иддэг. Ургамлын идэмхий бөөсийг үхэр цох устгадаг. Тэмээлзгэнэ нь ялааг тун шаламгай агнадаг. Зарим ашигтай хорхой шавжийг хүмүүс зориуд тусгай фабрикт үржүүлдэг. Жишээ нь жижиг шар зөгийтэй төстэй гурван грамм гэгч шавж юм. Тэр нь байцайны бүгэг эрвээхэйн өндгийг устгадаг. Мөн навч эргэгч нь эрдэнэ шишийн бор эрвээхэйг устгадаг. Ялангуяа шувууд нь олон тооны хорхой шавжийг сөнөөнө.

	Хараацай, хар тодол, хөхөө, ялаа баригч, гал сүүлт хөөндэй, хөх бух, хөөндэй, бөрөлзгөнч, болжмор зэрэг бусад олон зуун шувууд өдөржин ялаа, царцаа, дэвхрэг, цох, эрвээхэйг тоншин барина. Хэрэв тэр бүхнийг жигнэн үзвэл ганц хар тодол нь олон тооны талх, хүнсний ногоо, жимсийг хямгадахад тусалдгийг мэдэх болно. Шувууны үүрийг хамгаалах, ялангуяа шувууд өөрсдөө хоол тэжээлээ олоход бэрхтэй өвлийн үед шувуудыг тэжээхэд онцгой анхаарах хэрэгтэй. Шоргоолжны үүрийг хайрлан хамгаалах хэрэгтэй.

	Шоргоолж хэдий чинээ их байвал хортон хорхой шавж төдий чинээ багасна. Хамтрал сангийн аж ахуйнуудад хортон хорхой, шавжтай тэмцэх ажилд өвлөөс эхлэн бэлтгэнэ. Үрийг тарихын өмнө маш нарийн цэвэрлэж, хорлогчдын үр авгалдайг устгахын тулд түүнийг хордуулдаг. Хавар буудайн үр соёолмогц фабрик заводуудад хийсэн янз бүрийн хорт шингэнийг шүрших буюу хорт нунтгийг цацах ажлыг тусгай машины тусламжтайгаар хийдэг. Энэ хорт бодис нь хортой шавж хорхойг үхүүлж устгах боловч хүн ба ургамалд ямар ч аюулгүй байна.

	Эрдэнэ шиш буюу наран цэцэг ургаж байгаа талбайд культватор гэдэг машин явуулна. Энэ нь өргөн, өндөр дугуйтай бөгөөд цавчууртай төстэй маш хурц төмөр хутгаар тоноглогдсон байдаг. Энэ цавчуур хутга нь суулгацын мөр хоорондыг сэндчин сийрэгжүүлж, хог ургамлын үндсийг доогуур нь огтолж хяргадаг. Харин эрдэнэ шишийн соёог гэмтээдэггүй юм. Дээр үед хогийн ургамлыг түүж устгахаар хэдэн зуун хүн гардаг байсан ажилд одоо зөвхөн хоёрхон хүн гарч нэг нь трактор барьж, нөгөө нь культваторыг жолоодож, тариалангийн маш том талбайг боловсруулах болжээ. Одоо эрдэнэ шиш тариалалт хэдэн мянган гектараар хэмжигдэж байгаа юм. Ийнхүү тариалангийн талбайд зээтүү, цавчуур хэрэггүй болж бүхнийг механикжуулагчид машинаар гүйцэтгэх болжээ. Буудайн талбайн хог ургамлыг яаж устгаж байна вэ? Машин дугуйгаараа бүх соёололтыг няцалчихна шүү дээ! гэсэн асуулт гарна. Тэр үед хими ба нисэх онгоцыг туслуулахаар дууддаг. Нисэх онгоц нь ногоон царцаатай адил бөгөөд тэр нь буудайн тариалангийн талбай дээгүүр газарт ойрхон нисдэг. Онгоцноос жижиг цагаан бороо орно. Онгоц анх хөөрснийхөө дараа буцаж ирээд хоёр дахь, гурав дахь, дөрөв дэх удаагаа хөөрнө. Ийнхүү тариан талбай дээгүүр нэг захаас нөгөө захыг хүртэл нисэж ногоон ургацын дээрээс цагаан бороогоор шүршдэг. Тэгээд цэнэглэх байр уруу нисэн ирж тусгай бэлтгэсэн шингэнээр цэнэглэгдэнэ. Цэнэглэгдмэгц дээш хөөрч дахиад л талбай дээгүүр цагаан бороо асгаруулна. Цагаан бороог химичид бодож олжээ. Энэ цагаан борооноос хог ургамлууд налж, хорчийгоод хэдхэн хоногийн дараа бүрэн устана.

	Эх орны өнцөг булан бүрд олон эрдэмтэд ургацыг улам илүүгээр хамгаалах талаар бодож санаачилсаар байна.

	ТАРИА ХАДАХ НЬ

	Тариаг сайн ургуулж их ургац авахын тулд олон, олон тариаланчдын маш их хөдөлмөр ордог. Тариаг услах, бордох, хөрсийг сийрэгжүүлэх, хог ургамал болон хортон шавжаас хамгаалах зэргээр нягт нямбай тордож арчлахгүйгээр үр бүрээс түрүү ургаж гарахгүй ээ.

	Тариан талбарт зуны улиралд тариан түрүү мянга мянгаараа ганхан найгадаг. Тэр түрүүнд нэг биш хэдэн арван үр байх боловч тэр нь ганц үрээс төлжин ургадаг юм. Түрүү боловсорч хүрэнтэх үед үр хатуу болох бөгөөд энэ үеэс ургацыг хурааж эхэлнэ.

	Урьд тариаг гар хадуур, шимээсэг, тариа цохигч зэргээр гар ажиллагаагаар хураадаг байсан бол одоо энэ ажлыг машинаар гүйцэтгэх боллоо. Машины хадуур нь улаан буудайн ишийг нь тайрч тэдгээрийг мөрлөн овоолдог. Мөр наранд хатаж гүйцэхэд комбайнаар түүнийг цуглуулж түрүүг үйрүүлэн үрийг цэвэрлэдэг. Арвин их хэмжээний үр авахын тулд хүмүүс газрыг бордож, усалж дараа нь түүнийг хагалж боловсруулан, үр суулгаж тариалсан үрээ арчилж, тордон байж ургац хураан авдаг.

	ТАРИАЛАНГИЙН ТАЛБАЙД ХАМГИЙН ГОЛ НЬ ХЭН БЭ?

	Тариалангийн талбайд хэн хамгийн хэрэгтэй вэ? гэдгийг бодоод хариулцгаая л даа. Уурхайд хамгийн гол нь уурхайчин, ган хайлах цехэд ган хайлагч, харин тариалангийн талбайд хэн бэ?

	Эрт үед хамгийн гол нь морь ба анжсаар газар хагалагч тариачин гэж тооцож байлаа. Гэтэл одоо газар хагалах, боловсруулах ажлыг зөвхөн трактороор гүйцэтгэж байна. Тэгвэл хамгийн гол нь тракторч уу! Гэвч тракторт шатахуун, газарт бордоо зөөж авчрах хэрэгтэй. Тэгвэл хөдөө нутагт хамгийн гол нь жолооч тээвэрчин үү? Харин ургац хураах цаг болоход тариалангийн талбайд хүчит комбайнууд хүржигнэн гарч ирнэ. Тэдгээрийн дамжуур дээр комбайнч ахмад зогсож байдаг. Тэгвэл комбайнчид хамгийн гол нь юм уу? Ийнхүү цааш нь янз янзаар тааварлаж болно. Гэвч та нар одоо үед хөдөө аж ахуйн бүх үндсэн мэргэжил машинтай холбоотой болохыг ажигласан нь мэдээж. Иймээс хөдөөд машиныг эзэмшигч механикжуулагчид хамгийн гол нь болжээ. Владимир Ильич Ленин эх орны үйлдвэрээс хөдөө нутагт зуун мянган трактор өгч болох тэр цаг үеийн тухай мөрөөдөн бодож байжээ. Шинэ залуу зөвлөлт улсад үнэхээр тэр үед зуугаар тоологдох трактор ч байсангүй. Тэдгээрийг үйлдвэрлэх завод, эд ангиудыг цутгах металл ч байсангүй ээ. Эдгээр эд ангийг нарийн хийж тохируулах суурь машин ч бас байгаагүй юм. Гэвч Лениний мөрөөдөл одоо нэгэнт биеллээ олжээ. Одоо тус орны үйлдвэрүүд хөдөө аж ахуйд хоёр сая трактор өгч чадах ихээхэн хүч чадалтай болсон бөгөөд энэ нь Владимир Ильичийн мөрөөдөж байснаас хорь дахин их байгаа ажээ. Тус оронд машин техник нь жилээс жилд ихээхэн нэмэгдэж улам, улам боловсронгуй болж сайжирч байна. Эрт үед бүх л тосгоноороо бараг хийж чадахгүй байсан тариалангийн ажлыг одоо хоёроос гурван механикжуулагч гүйцэтгэж байна. Тус оронд газар тариалангийн бүх ажлыг гүйцэтгэхэд хүрэлцэх хэмжээний машин техник байх ёстой гэдэг зорилт тавьжээ. Тэргүүний хамтрал, сангийн аж ахуйнуудад тариалалтаас ургац хурааж дуустал гар ажиллагааг бүрэн үгүй болгожээ. Нэг үгээр хэлбэл тариалангийн талбайн ажлыг сунжруулахгүй үнэт тариан түрүү нэгийг ч хаягдуулахгүй байх ёстой. В. И. Ленин «Коммунизм бол зөвлөлт засаг дээр цахилгаанжуулалтыг нэмсэн нь юм» гэж хэлсэн юм. Тэгвэл хөдөө тосгоныг аваад үзье. Урьд зөвхөн томоохон хотод л цахилгааныг мэддэг байлаа.

	Хөдөө нутагт түүнийг сонссон хүн ч цөөн байлаа. Хөдөө 1920 онд анхны цахилгаан станц Кашино тосгонд бий боллоо. Түүнийг нээхэд В. И. Ленин хүрэлцэн иржээ. Гэвч энэхүү цахилгаан станц нь хэдхэн цөөн тариачны сууцанд гэрэл түгээх чадалтай жижигхэн байлаа.

	Одоо тус оронд хэдэн зуун аварга том цахилгаан станц бий. Красноярскийн цахилгаан станц бол хамгийн их хүч чадалтай юм.

	Энэ станц нь Ленин оролцож Кашинод нээсэн шиг гурван зуун мянган тийм станцтай тэнцэх хүчин чадалтай юм. Өнөөдөр цахилгаангүйгээр хөдөө аж ахуйг ярьж болохгүй юм. Одоо бүх хамтрал, сангийн аж ахуйд цахилгаан нэвтэрчээ. Хөдөө нутагт олон сая цахилгаан хөдөлгүүр ажиллаж байна. Түүний тусламжтайгаар тариалангийн талбайг усалж, намгийг хатааж, үнээ сааж, хонь хяргаж, өндөгнөөс ангаахай бойжуулж байна. Ер нь хөдөө тосгонд цахилгаанаар юу хийж бүтээж байгааг нэрлэж тоочихын аргагүй юм.

	 

	 

	 

	ГАЙХАЛТАЙ ХОТ

	Хоёрдугаар сарын тасхийм жавар тачигнаж, газар дэлхий бүхэлдээ хөвсгөр цасан хунгар доор нойрсож байх үед ээж чинь та нарт шив шинэхэн ногоон өргөст хэмхийн зууш өгөх нь бий. Энэ шинэ өргөст хэмхийг хаанаас авав? Майн нэгний баяраар бүх хүүхэд цэцэрлэгтээ мөн л шив шинэхэн хураан авсан зэдгэнэ жимсээр дайлуулах нь бий. Зэдгэнийг хаанаас авсан бэ? Өнгөрсөн жил энэ жимсийг бүгдийг идэж дууссан шүү дээ. Шинэ нь ургаж боловсрох болоогүй. Яасан гайхалтай юм бэ? гэж бодож болно. Бүхэл жилийн туршид ногоон ургамал, хүнсний ногоо, жимсийг ургуулах, ургамалд зориулсан дулаан байрыг хүмүүс барьдаг болжээ. Энэ байрыг теплиц буюу шилэн хүлэмж гэж нэрлэдэг. Теплицэд өвөл, намар гэж байдаггүй. Жилийн турш л зун.

	Гайхалтай теплицийн хот нь тэр аяараа ургамлыг ургуулан үржүүлнэ. Одоо хамгийн том тийм хот бол Внуковын нисэх онгоцны буудлын ойролцоо Москва орчимд байдаг. Энэ хотын байшингууд нь ганц дан цөм шилээр хийгдсэн боловч байшин бүр нь уурын халаагууртай, ус, цахилгаан гэрлээр хангагдсан байдаг. Автомат ухаант хэрэгслүүд бүх зүйлийг яв цав зохицуулж байдаг. Хүмүүс автомат хэрэгслийг удирдаж байдаг. Удирдлагын төвөөс команд өгч ургамлыг автоматаар усалж, бордож гэрэл дулааныг зохицуулна. Та нар цөм хөл бөмбөгийн талбай үзсэн нь мэдээж Тэр нь ямар том болохыг санаж байгаа биз дээ? Внуковын ургамлын теплицэн хот нь есөн зуун хөл бөмбөгийн талбай багтах хэмжээтэй том юм. Теплицэд хүнсний ногооны ургац нь тариалангийн талбай дахь ургацаас олон дахин их байна. Теплицийн комбинатын сайчуул өвөл, хаврын аль ч улиралд ялгаагүй хэрэгцээтэй үед бидний ширээн дээрх тэр шинэ ногоог илгээдэг юм. Бас ийм гайхалтай хот Норильск, Ленинград орчим, Минск, Киев, Симферополь, Кисловодск хотод байдаг бөгөөд тэнд манжин, сонгино, сарнай цэцэг, зэдгэнэ, өргөст хэмх, улаан лооль тэргүүтэн жимс ногоо цөм ургаж байна. Таван жилүүдийн төлөвлөгөөнд ийм хот улам, улам олныг байгуулахаар төлөвлөн хэрэгжүүлж байна.

	 

	 

	 

	СҮҮ, МАХНЫ ФАБРИК

	Хүмүүс талх болон гагцхүү гурилан бүтээгдэхүүнээр хооллож байсан үед чанар сайтай хоол тэжээлийн тухай ярих аргагүй байлаа. Хаант оросын үед нэг хүнд жилд хоёр зуун килограмм үр тариа ноогдож байсан бөгөөд энэ нь туйлын хомс хоол тэжээл байлаа. Зөвлөлт засгийн жилүүдэд хүн амд ноогдох үр тариа тавин килограммаар буурчээ. Гэвч хүмүүс улам илүү сайн хооллох болжээ. Энэ нь хүмүүс мах, сүү, масло, өндөг олон төрлийн хоолыг улам их хэмжээгээр хэрэглэх болсонтой холбоотой юм. Энэ бүхнийг гэрийн тэжээмэл амьтад ба шувууд өгч байдаг. Амьтдыг сайн хооллох хэрэгтэй бөгөөд үүнд өвс, байгалийн хадлан, дарш хэрэгтэй юм. Үр тариагаар амьтдад янз бүрийн амтлаг чанартай тэжээл бэлтгэж болно.

	Одоо үржил шимтэй хөрсөнд гэрийн хошоонгор, царгас, тэжээлийн манжин зэргийг амьтдын тэжээлд зориулан тариалах боллоо.

	Ааг нь ханхалсан өвсийг бухалдан хурааж дарш бэлтгэж байна. Та нар агшаасан будаа, ногооны шөл зэрэг хоолны бэлдмэлийг ууталсан хэлбэрээр дэлгүүрээс авдаг шүү дээ. Энэ бол хүний хоолонд зориулсан зүйл. Мөн ийм бэлдмэлийг үхэр, гахайд тусгай заводуудад бэлтгэдэг юм, Одоо хамтралын саалийн фермүүдэд хэдэн зуун үнээ байдаг. Иймээс түүнийг тэжээх, саахад төдий чинээ хүн хүч хэрэгтэй болно. Иймээс саалийн фермийн ажлыг гараар хийх нь ихээхэн хүнд бөгөөд жишээ нь л хэдэн зуун хувин ус хэрэгтэй. Одоо саалийн фермд хамтралын тариалангийн талбайн нэг адил цахилгаан, туйлын олон янзын машин техник тусалж байна. Гол мөрөн буюу нуур цөөрмийн усыг насосоор шахаж хоолойгоор дамжуулан фермийн хэрэгцээнд авчирч байна. Малын тэжээлийг байр, байранд нь машинаар түгээн өгнө. Мөн малын баас, өтөг бууцыг хураах, малыг угаах ажлыг машинаар хийж байна, Саалтуурын аппаратаар үнээг саана. Сүү зөөх автомашин саасан сүүг заводад хүргэнэ. Механикжуулагчид бол фермд гол чухал мэргэжлийн хүн болж байна. Одоо тус оронд мах, сүү, өндөгний орчин үеийн фабрикууд барьж байгуулсаар байна.

	Ийм фабрикийн нэг бол Москва орчимд байдаг «Кузнецовын» гахайн хамтрал-комбинат юм. Энэ комбинат нь өвч бүрэн механикжжээ. Мөн тус оронд зуу зуун мянган гахай, бяруу, сая сая ангаахай өсгөх улам том комбинатуудыг барьж байгуулсаар байна.

	 

	 

	 

	БИДНИЙ ТАЛХ

	Тариан түрүү ямар нэгэн зүйлийг шивнэх мэт намуухан шаргиж долгиолон байна. Түрүүндээ хөөж томорсон үр түүнийг газар шүргэтэл бөхийлгөн найгуулна. Тариан түрүү бүр тариаланчдын агуу их армийн хөдөлмөрийн үр шимийн тодорхой нэгж юм. Түүнийг ургуулан төлжүүлэхийн тулд өдий төдий хүн, машин, техник ажилладаг. Ган хайлуулагч, агрономич, тракторчид, нисэгч, комбайнчид, нягтлан бодогч гээд тэд бүгдийг тоолж нэрлээд барахгүй юм.

	Иймээс тариан түрүү нь өөрийн болц гүйцсэн үрээ хүмүүс уруу найрсаг бардмаар сунган барьж долгиолдог. Ийнхүү боловсорсон үргүй бол амтат бялуу, тос, мах, бяслаг, хиам, гол хоол болох жирийн талх аль нь ч байхгүй. Тэдгээргүйгээр амьдарч болохгүй билээ. Тариа, будаа, овьёосны алтан түрүү, эрдэнэ шишийн залаа энэ бүхэн ямар сайхан бэ?

	Иймээс замаас гарч тариалангийн талбайн алтан тариан дээгүүр ажиг ч үгүй алхлан түүнийг улан доороо гишгэлэн байгаа хэнийг ч гэсэн уучилж болох уу даа!

	Ургаж байгаа тариан түрүүн дээр суух буюу хэвтэж тарианы үрийг налуулж дарвал яах вэ? Энэ үрээс шинээр ургах тариа будаа үхэж мөхнө! гэсэн үг юм. Бас хадаж дууссан тариан талбайд үлдээж орхисон ганц түрүү ч гэсэн хөөрхийлөм харагддаг.

	Талхны жижиг өөдөс ч хаяж үрэгдүүлэх нь харамсам муухай юм шүү. Энэ өөдсөнд тракторчдын ариун хөлс, комбайнчдын нойргүй өнгөрөөсөн олон, олон шөнийн хөдөлмөр шингэсэн байдаг билээ. Хайрах жавар, исгэрэх шуурганд тариалангийн талбайг хавар усаар элбэг байлгахын тулд цас тогтоож явсан хамтралч олны ариун хөдөлмөр бас оролцдог.

	Талх тариаг хаяж үрэгдүүлнэ гэдэг бол түүнийг ургуулсан бүх хүнийг доромжлон байгаа хэрэг юм.

	Шувуу нисэж үл хүрэх өндөр, нүдний хараа гүйцэхгүй ханагар өргөн тийм том уул нуруу байна гэж дүрслэн бодъё.

	Тэгвэл тус орны тариалангийн талбайгаас хураан авсан үр тариагаар тэр уул шиг хэмжээний том талх жигнэн хийж болно.

	Түүнд зөвхөн тариаланчдын хөдөлмөр ордог биш юм. Химичид газарт хоол тэжээл болон ургамлыг хамгаалах бодис боловсруулж өгдөг. Заводууд тал хөндийн аварга онгоц болсон хэдэн зуун мянган комбайн, тракторыг илгээж байна. Уурхайчид нүүрс олзворлож, нефтьчид нефть шахаж, ган хайлуулагчид ган төмрийг хайлж байна,

	Энэ бүхэн нь амтат сайхан талх боловсруулахад цөм хөдөлмөрөө оруулж байгаа юм. Иймээс үр бүрийг ийнхүү хямгадан хамгаалдаг. Та нар бас сурах хэрэгтэй. Цөм өсөж том болоод трактор буюу комбайн жолоодож сурах нь чухал. Шинэ машин бүтээхийг бодох ёстой. Шинэ сортын үр гаргах буюу тугал, торой өсгөн маллаж сурах хэрэгтэй. Энэ бүхнийг та нар хийх бөгөөд та нарын өмнө юм бүхэн байна.

	Гэвч та нар нэг зүйлийг одоо ч хийж болно. Мод, бут суулгацгаа. Жижиг ч байлаа гэсэн яах вэ. Тэр чинь ургаж өснө. Та нарын тарьсан тэр мод, бут усыг барьж тогтоон тэгснээрээ хөрсийг хамгаалахад тусална. Бүх юмс хөрс шорооноос эхэлдэг шүү дээ.

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

